LOKALHISTORISKE DAGAR OG ÅRSMØTE 2012.
Dei lokalhistoriske dagane og årsmøtet for Hordaland sogelag vart i år haldne på Leirvik, Stord 17. og 18. mars 2012, med Stord sogelag som vertskap.

Me møttest på Maritimt museum på Nattrutekaien på Leirvik og vart ynskte velkomne til Stord av formannen i Stord sogelag Atle Bjørn Mæhle og ordførar Liv Kari Eskeland.
Hovudtema for dei lokalhistoriske dagane var skipsbygging, og formannen kom inn på den sterke kjærleiken folket i kystområda har til sjøen ,og  kor viktig båten har vore opp gjennom tidene som bruksmiddel ved fiske og fangst  og i samferdsla.  Ordføraren understreka og takka det lokale sogelaget for det viktige arbeidet det gjer for å ta vare på gamle verdiar.
Leiar i Hordaland sogelag, Else Marie Kind Hevrøy,opna deretter dei Lokalhistorise dagane og fortalde litt om arbeidet sogelaget står bak – studieturar, temahefte, skottehandelen.   

Trygve Eiken, skipsdesignar v/ Wartsila Fitjar, gav oss eit interessant innblikk i utviklingtrekk innan skipsdesign dei siste ti-åra. Her har det skjedd ei utruleg utvikling  innan alle område - frå årar, segl til motordrift, frå tre til jern, og designerverktøyet har gått frå handarbeid til datateknikk. I 1975 tok det to mnd. å rekna ut tonnasjen til eit skip, i dag er det gjort med nokre få tastetrykk! Biletet som vart vist, frå styrhuset i ein fiskebåt, syner utallige skjermar og insrument, - det meste vert styrt herfrå.
Alf Terje Myklebust, tidlegare informasjonssjef ved Aker Stord, fortalde levande soga om utviklinga av skipsindustrien på Stord  frå 1920 med tre brør Onarheim og Sigfred Bart Johannessen i spissen. ”Det moderne Stord er grunnlagt på sild”. Alt ein trong for å utvikla sildolje, vart viktige produksjonsartiklar. Onar Onarheim gjekk vidare og  utvikla skipsindustri. Det vart stadig bygt større skip. Onarheim plukka nytt utstyr og nye idear heile tida. Samarbeidet med kommunen var godt. Onar Onarheim var ordførar i mange år.  Ca. 2000 personar arbeidde ved verftet ei tid. Då det vart minder aktuelt med skipbygging, vart det boreriggane som gav arbeidsplasser. 
Magne Gravdal viste rundt i maritimt museum der mange Wichmann motorar og andre interessante gjenstandar,vekte gamle minne. 
Det var ei oppleving å få vera med på presentasjonen av ”Eg byggjer meg ein båt.” Undervisningopplegget til Johanne Øvstebø Tvedten og Bjørn Arve Lund har vekt stor interesse både i inn- og utland.  Det var ikkje vanskjeleg å skjøna, - me levde oss alle inn i livet til småbrukarkona og båtbyggjarmannen, og fekk læra nye ord og  repetert mange halvgløymde, og koste oss med livleg sang og musikk. 
Omvininga i samlingane til historieklubben ved Kværner Stord ved Leif Nilsen og Dagfinn Lyngvær  var med på å understreka dei store omskifte dei siste ti-åra. 

Middagen i Fengselet var også spesiell. Bjørn Arve Lunde leia oss gjennom kvelden. Me fekk høyra soga til fengselet, kampen om å få behalda bygningen  i staden for å jamna han med jorda og laga parkeringsplass, då fengselet vart nedlagt tidleg i 1960-åra, og restaureringsprosessen. Middagen var framifrå, og krydra med sang og musikk og etterkvart fleire gode historiar, var det ein svært nøgd flokk som forlet lokalet like før midnatt. 
Etter årsmøtet på hotellet sundags føremiddag, var det guida rundtur med buss. Me vitja Litlabø gruver der Olav Hellesfjord, primus motor for vennelaget,  orienterte. Gruvene vart nedlagde i 1968 etter 100-års drift. På det meste var det 400 tilsette. Vennelaget har gjort eit stort arbeid med å restaurera det som er att av bygningar og ei 750 meter djup gruve. 

I Sagvåg  vart me viste rundt på Ottersen Skibsbyggeri på Jensaneset. Der var mykje historie om eit skipsbygeri starta i1825. I dag vert gamle båtar tekne hand om der.  Gamle ”Granvin” var ein kjenning av mange. Båten skulle vera ferdig rehabilitert til i mai.
Etter ein god lunch på hotellet, var Dei lokalhistoriske dagane og årsmøtet for 2012 over. 

Me takkar Stord sogelag for eit svært godt opplegg og god gjennomføring av dagane!

Sigrid Kaale 
